
Á Á śrī vaiṣṇavakavacam Á Á
hariruvāca
sarvavyādhiharaṃ vakṣyē vaiṣṇavaṃ kavacaṃ śubham Á
yēna rakṣā kṛtā śambhōrnātra kāryā vicāraṇā Á Á 1 Á Á
praṇamya dēvamīśānamajaṃ nityamanāmayam Á
dēvaṃ sarvēśvaraṃ viṣṇuṃ sarvavyāpinamavyayam Á Á 2 Á Á
badhnāmyahaṃ pratīkāraṃ namaskṛtya janārdanam Á
amōghāpratimaṃ sarvaṃ sarvaduḥkhanivāraṇam Á Á 3 Á Á
viṣṇurmāmagrataḥ pātu kṛṣṇō rakṣatu pṛṣṭhataḥ Á
harirmē rakṣatu śirō hṛdayañca janārdanaḥ Á Á 4 Á Á
manō mama hṛṣīkēśō jihvāṃ rakṣatu kēśavaḥ Á
pātu nētrē vāsudēvaḥ śrōtrē saṅkarṣaṇō vibhuḥ Á Á 5 Á Á
pradyumnaḥ pātu mē ghrāṇamaniruddhastu carma ca Á
vanamālī galasyāntaṃ śrīvatsō rakṣatāmadhaḥ Á Á 6 Á Á
pārśvaṃ rakṣatu mē cakraṃ vāmaṃ daityanivāraṇam Á
dakṣiṇaṃ tu gadādēvī sarvāsuranivāriṇī Á Á 7 Á Á
udaraṃ musalaṃ pātu pṛṣṭhaṃ mē pātu lāṅgalam Á
ūrdhvaṃ rakṣatu mē śārṅgaṃ jaṅghē rakṣatu nandakaḥ Á Á 8 Á Á

pārṣṇīṃ rakṣatu śaṅkhaśca padmaṃ mē caraṇāvubhau Á
sarvakāryārthasiddhyarthaṃ pātu māṃ garuḍaḥ sadā Á Á 9 Á Á
varāhō rakṣatu jalē viṣamēṣu ca vāmanaḥ Á
aṭavyāṃ nārasiṃhaśca sarvataḥ pātu kēśavaḥ Á Á 10 Á Á
hiraṇyagarbhō bhagavān hiraṇyaṃ mē prayacchatu Á
sāṅkhyācāryastu kapilō dhātusāmyaṃ karōtu mē Á Á 11 Á Á
śvētadvīpanivāsī ca śvētadvīpaṃ nayatvajaḥ Á
sarvān śatrūn sūdayatu madhukaiṭabhasūdanaḥ Á Á 12 Á Á
sadākarṣatu viṣṇuśca kilbiṣaṃ mama vigrahāt Á
haṃsō matsyastathā kūrmaḥ pātu māṃ sarvatō diśam Á Á 13 Á Á
trivikramastu mē dēvaḥ sarvapāpāni kṛntatu Á
tathā nārāyaṇō dēvō buddhiṃ pālayatāṃ mama Á Á 14 Á Á
śēṣō mē nirmalaṃ jñānaṃ karōtvajñānanāśanam Á
vaḍavāmukhō nāśayatu kalmaṣaṃ yatkṛtaṃ mayā Á Á 15 Á Á
padbhyāṃ dadātu paramaṃ sukhaṃ mūrdhni mama prabhuḥ Á
dattātrēyaḥ kalayatu saputrapaśubāndhavam Á Á 16 Á Á
sarvānarīn nāśayatu rāmaḥ paraśunā mama Á
rakṣōghnastu dāśarathiḥ pātu nityaṃ mahābhujaḥ Á Á 17 Á Á
śatrūnhalēna mē hanyādrāmō yādavanandanaḥ Á
pralambakēśicāṇūrapūtanākaṃsanāśanaḥ Á
kṛṣṇasya yō bālabhāvaḥ sa mē kāmānprayacchatu Á Á 18 Á Á

andhakāratamōghōraṃ puruṣaṃ kṛṣṇapiṅgalam Á
paśyāmi bhayasantrastaḥ pāśahastamivāntakam Á Á 19 Á Á
tatō’haṃ puṇḍarīkākṣamacyutaṃ śaraṇaṃ gataḥ Á
dhanyō’haṃ nirbhayō nityaṃ yasya mē bhagavānhariḥ Á Á 20 Á Á
dhyātvā nārāyaṇaṃ dēvaṃ sarvōpadravanāśanam Á
vaiṣṇavaṃ kavacaṃ baddhvā vicarāmi mahītalē Á Á 21 Á Á
apradhṛṣyō’smi bhūtānāṃ sarvadēvamayō hyaham Á
smaraṇāddēvadēvasya viṣṇōramitatējasaḥ Á Á 22 Á Á
siddhirbhavatu mē nityaṃ yathā mantramudāhṛtam Á
yō māṃ paśyati cakṣurbhyāṃ yaṃ ca paśyāmi cakṣuṣā Á
sarvēṣāṃ pāpaduṣṭānāṃ viṣṇurbadhnāti cakṣuṣī Á Á 23 Á Á
vāsudēvasya yaccakraṃ tasya cakrasya yē tvarāḥ Á
tē hi chindantu pāpāni mama hiṃsantu hiṃsakān Á Á 24 Á Á
rākṣasēṣu piśācēṣu kāntārēṣvaṭavīṣu ca Á
vivādē rājamārgēṣu dyūtēṣu kalahēṣu ca Á Á 25 Á Á
nadīsantāraṇē ghōrē saṃprāptē prāṇasaṃśayē Á
agnicauranipātēṣu sarvagrahanivāraṇē Á Á 26 Á Á
vidyutsarpaviṣōdvēgē

rōgē ca vighnasaṅkaṭē Á
japyamētajjapēnnityaṃ

śarīrē bhayamāgatē Á Á 27 Á Á

ayaṃ bhagavatō mantrō mantrāṇāṃ paramō mahān Á
vikhyātaṃ kavacaṃ guhyaṃ sarvapāpapraṇāśanam Á
svamāyākṛtanirmāṇakalpāntagahanaṃ mahat Á Á 28 Á Á

Á Á iti śrī vaiṣṇavakavacaṃ samāptam Á Á

